
						Από Βικιθήκη

					

					


					
					
					Αυτή η σελίδα δεν έχει ελεγχθεί ακόμη για πιθανά λάθη. 
ἑκάστην τελείαν καὶ αὐτάρκη καὶ μέτρον καὶ ὅρον
ζωῆς, καὶ πάσας μεσότητας ἀμβλείας καὶ ὀξείας. δεῖ
δὲ μὴ λανθάνειν, ὅπως τὴν μὲν τριγωνικὴν γωνίαν
ὁ Φιλόλαος τέτταρσιν ἀνῆκεν θεοῖς, τὴν δὲ 
τετραγωνικὴν τρισίν, ἐνδεικνύμενος αὐτῶν τὴν δι' 
ἀλλήλων χώρησιν καὶ τὴν ἐν πᾶσι πάντων κοινωνίαν τῶν
τε περισσῶν ἐν τοῖς ἀρτίοις καὶ τῶν ἀρτίων ἐν τοῖς
περισσοῖς. τριὰς οὖν τετραδικὴ [καὶ τετρὰς τριαδικὴ]
τῶν τε γονίμων μετέχουσαι καὶ ποιητικῶν ἀγαθῶν
τὴν ὅλην συνέχουσι τῶν γενητῶν διακόσμησιν. ἀφ'
ὧν ἡ δυωδεκὰς εἰς μίαν μονάδα τὴν τοῦ Διὸς ἀρχὴν
ἀνατείνεται. τὴν γὰρ τοῦ δωδεκαγώνου γωνίαν Διὸς
εἶναί φησιν ὁ Φιλόλαος, ὡς κατὰ μίαν ἕνωσιν τοῦ
Διὸς ὅλον συνέχοντος τὸν τῆς δυωδεκάδος ἀριθμόν.
ἡγεῖται γὰρ καὶ παρὰ τῷ Πλάτωνι δυωδεκάδος ὁ Ζεὺς
καὶ ἀπολύτως ἐπιτροπεύει τὸ πᾶν.

Τοσαῦτα καὶ περὶ τῶν τετραπλεύρων εἴχομεν 
λέγειν τήν τε τοῦ στοιχειωτοῦ διάνοιαν ἐμφανίζοντες καὶ
πρὸς τὰς θεωρικωτέρας ἐπιβολὰς ἀφορμὰς διδόντες
τοῖς τῶν νοητῶν καὶ ἀφανῶν οὐσιῶν τῆς γνώσεως
ἐφιεμένοις.  

